
Omuwala Caster Semenya, enzaalwa ya South Africa tadduka aweneenya mbwa. Kyokka yafuna ekizibu ebbanga ttono gye livuddeko, anti afaanana ng’omulenzi. Kino kyaleetera abasazi b’empaka ze yetabamu okumutankana oba muwala oba mulenzi.

Mu mpaka z’emizannyo egyali mu kibuga Berlin (Germany) mu mwezi gwa Muwakanya (Agusito) ogw’omwaka guno, nga gyetabibwamu ensi nnyingi, mwana muwala Caster Semenya yawuniikiriza abalabi n’abaali bamuvuganya bwe yawenyuka mita 800 mu katikitiki 1.55.45. Bwatyo n’afeenyesa eyali campiyooni mu kiseera ekyo, Jeneth Jepkosgei.
Guno gwali mulundi gwa kubiri nga Semenya ayanaamiriza ensi. Omulundi ogwasooka yakikola mu Kasambula (Julaayi) mu kibuga Bambous. Ku olwo mita 800 yaziddukira mu butikitiki 56. 72, bwatyo n’aleka emabega eyali amanyiddwa nga eyali asinga okudduka obutikitiki musanvu mulamba.
Obwama bwatandika okuwulirwa nti Caster Semenya si muwala, olw’endabika ye, n’engeri gye yali addukamu. Ekibiina ky’ensi yonna IAAF (International Association of Athletics Federation) ekitegeka emizannyo gino kyasaba South Africa okujja Semenya mu ttiimu yaayo. Kino South Africa yazimuula kizimuule.
Nga bituuse awo IAAF yakanda nti Caster Semenya akeberebwe abasawo okukakasa oba  muwala oba mulenzi. Kino kyakolebwa, era ne kizuulibwa nti Caster Semenya mu Luganda tumuyita “nnakinsungwe” (mu Lungereza ekivvuunulwa nti: “hermaphrodite). Nnakinsungwe kitonde ekiba nga kisajja era mu kiseera kye kimu nga kikazi. Ayinza okuba omuntu, nga Caster Semenya, ekisolo, ekyewalula, ob’ekimera.
Eky’okumulalaasa mu nsi yonna nti nnakinsungwe, Caster Semenya tekyamuyisa bulungi n’akamu. Yawalirizibwa okwekukuma. Bwerityo essanyu ly’okuwangula omudaali gwa zaabu ne limufuukira lya kiyita mu luggya.
Abantu bannakinsingwe, nga Caster Semenya, gyebali. Wabula omuwendo gwabe tegumanyiddwa olw’ensonga ezitali zimu. Ebitonde ebirala, gamba ensirixxanyi, amakovu, ebika by’ebyennyanja ebimu, emisota, n’ebimera ebimu, byo binnakinsingwe bya lulango.
Ebitonde ebimu bizaalibwa bisajja oba bikazi, oluvannyuma ne bifuuka bikazi oba bisajja. Ebitonde bino ebisinga obungi tebisobola kwekola mawako oba mbuto (singa babadde bantu nga Caster Semenya). Okufuna eggwako ob’olubuto nnakinsingwe ateekwa kwegatta ne nnakinsingwe munne, okusobola okuzaala. Ekizibu Caster Semenya ky’alina kiri nti kyazuulibwa nti talina nnabaana yadde enseke eziyitamu amagi ng’omukazi yenna by’aba nabbyo. Kino kitegeeza nti Caster Semenya tasulumba ng’abakazi abalala era n’olwekyo tasobola kuzaala.

